Održana javna tribina o procesu ustavnih promjena u BiH

20.1.2012, hotel Jelena, Brčko 

Kratki izvještaj sa održane javne tribine

Uvodna izlaganja

U organizaciji Foruma građana Tuzle u Brčkom je održana javna tribina o procesu ustavnih promjena u Bosni i Hercegovini. Razgovarano je o implementaciji odluke Europskog suda za ljudska prava iz Strazbura u predmetu ˝Sejdić-Finci´, odluci Ustavnog suda BiH o ravnopravnosti konstitutivnih naroda na cijeloj teritoriji BiH, kao i o prijedlozima civilnog društva i političkih stranaka vezanih za ispunjenje ove obaveze, što je jedan od uslova za dobijanje statusa zemlje-kandidata za članstvo u Europskoj uniji.

Uvodničari na tribini su bili prof. Miodrag Živanović i gdin. Vehid Šehić, predsjednik Foruma građana Tuzle.

U ovodnoj riječi gdin Šehić je obrazložio razloge formiranja ekspertne grupe Foruma građana Tuzle naglašavajući njen sastav (članovi svih nacionalnosti iz oba entiteta) kao i želju da se naprave amandmani koji neće povrijediti ničije interese a predstavljat će rješenje problema diskriminacije u Ustavu BiH, ne dirajući pri tome i poštujući ustavno teritorijalno uređenje Bosne i Hercegovine. Upravo su predloženi amandmani odraz takvog jednogodišnjeg rada ekspertne grupe. U svom radu ekspertna grupa je akcenat stavila i na socijalnu komponentu, sa željom da definišući BiH kao socijalnu državu, obezbjedi i socijalnu ravnopravnost svih građana BiH, bez obzira gdje žive.

Ono što je trenutno jako aktuelno je položaj nacionalnih manjina ali i jedne grupe koja nije definisana Ustavom, a to su nacionalno neopredijeljeni, i tu je amandmanima FGT-a ponuđeno adekvatno rješenje.

Kada je u pitanu biranje predsjednika, za sada postoje različita mišljenja, ali prijedlog FGT-a je četiri predsjednika, odnosno jedan i tri potpredsjednika koji se rotiraju svake godine, sa protokolarnom ulogom i prebacivanjem više nadležnosti na Vijeće ministara i Parlament BiH.

Ekspertna grupa je u svojim prijedlozima napustila pristup raspodjele zakonodavne vlasti u Parlamentu 1/3 : 2/3, te predlaže balans između nacionalnog i kolektivnog, po principu 40.000 glasova građana naspram jednog poslanika, tako da se dobija omjer od oko 50 poslanika iz FBiH i 31 iz RS. 

Za Dom naroda se takođe predlaže jednakopravniji položaj za sve građane, pa je prijedlog 6 Bošnjaka, 6 Hrvata i 3 Srbina iz FBiH i 6 Srba, 3 Bošnjaka i 3 Hrvata iz RS, znači tri puta po 9 delegata u Domu naroda, plus po 2 iz reda nacionalnih manjina i nacionalno neopredijeljenih iz RS-a i FBiH.

Ovim kratkim obrazloženjem jednog dijela izrađenih amandmana (onih koji obrađuju problem diskriminacije) je gdin Šehić završio uvodni dio obraćanja učesnicima tribine u Brčkom.

Prof. Miodrag Živanović, kao drugi uvodničar na tribini je istakao da su mnoga ustavna rješenja zapravo mnogo puta karikaturalna i nedosljedna. Tako je naveo primjer izbora gdina Paravca (iz neposredne prošlosti) za člana Predsjedništva BiH, kada je izabran posredno u Parlamentu i to uglavnom glasovima bošnjačkih članova Parlamenta BiH.  

U nastavku prof. Živanović je naglasio želju da se ustavnim amandmanima obezbjedi jedinstven ekonomski prostor u BiH čime bi se podstakao i ujednačen razvoj lokalnih sredina. I na kraju je obrazložio i dva principa za koja se zalaže ekspertna grupa a to su antifašizam, kao temeljna vrijednost zapadne demokratije i sekularizam, pojašnjavajući da je uticaj klera na dnevnu politiku i više nego izražen.

Kada je Brčko distrikt u pitanju, Šehić je naglasio da je stav ekspertne grupe da u Parlamentu Bih budu zagarantovana mjesta za poslanike iz Brčko distrikta s tim da u tom slučaju Brčko distrikt ne bi trebao ništa da ima sa entitetskim parlamentima.

Glavne primjedbe, diskusije i zaključci
Većina učesnika je u diskusiji dala podršku ponuđenim amandmanima, ali većina je izrazila i skepticizam u pogledu njihovog usvajanja. Izraženo je nepovjerenje prema političkim strankama koje vode ovu državu. Prof. Sinagić je recimo izrazio veliko povjerenje gdinu Šehiću pozivajući se na njegovu objektivnost prilikom traženja političkog rješenja za Brčko, kada je usvojena odluka da se uspostavi distrikt, pa na osnovu toga, između ostalog, ima povjerenja i u ove ponuđene amandmane FGT-a. Njegovo mišljenje je podržalo više učesnika ovog skupa.

Takođe, ideja da se ustavom definiše i grupacija nacionalno neopredijeljenih je naišla na odobravanje nekolicine učesnika.

Postavilo se pitanje koliko su političke partije upoznate sa ovim prijedlozima, na što je gdin Šehić odgovorio da je još u prvoj fazi izrade amandmana, odmah po njihovoj finalizaciji, ekspertni ti obišao sve lidere parlamentarnih političkih stranaka u Bih i predao im ove amandmane, te da nisu a priori odbijeni, čak što više, postoji pozitivno mišljenje u više slučajeva.
Gdin Plavotić iz Udruženja nezaposlenih je izrazio svoje uvjerenje i želju da država Bih ima jednog predsjednika, ali i svoje neslaganje da člana Predsjedništva iz reda hrvatkog naroda biraju Bošnjaci, odnosno da njihov glas bude presudan, aludirajući na izbor Željka Komšića i neslaganje HDZ-a sa time. Takođe je postavio i pitanje da li u Ustavu Bih posotji mehanizam vanrednih izbora.   
Gdin Šehić je odgovrio da ponuđeni amandmani FGT-a rješavaju problem izbora predsjednika, i to posrednim načinom izbora, u Parlamentu, gdje je onemogućeno preglasavanje utvrđenim mehanizmima, a da u Ustavu BiH sada ne postoji mehanizam vanrednih izbora i da je to sadržano u prijedlogu Foruma građana Tuzle. 
Odziv i struktura učesnika

Javnoj debati se odazvalo oko 25 građana Brčko distrikta, predstavnika nvo-a, penzionera, sindikata, nacionalnih manjina, lokalnih vlasti, intelektualaca, pravnika, profesora.

Javnu debatu su pratili predstavnici lokalnog medija BDC TV.

Prilog o održanoj tribini je emitovan na vijestima BDC TV istog dana kao i u emisiji BDC infosedmica 21.1.2012..

Izvještaj je objavljen i na web i facebook stranici Foruma građana Tuzle.

